
MINGGU SUAI KENAL SOE MERIAHKAN SESI A261, KUKUH HUBUNGAN PELAJAR DAN WARGA AKADEMIK

UUM ONLINE: Pusat Pengajian Pendidikan (SOE), Universiti Utara Malaysia (UUM) telah menganjurkan Minggu Suai Kenal Pusat
Pengajian Pendidikan (SOE) bagi menyambut kehadiran pelajar baharu Sesi A261 serta memperkenalkan persekitaran akademik,
kepimpinan dan kehidupan pelajar di SOE.
 
Program yang berlangsung pada 17 September 2026 di Dewan Kuliah Gugusan (DKG) 2/2 dan DKG 2/4 itu menghimpunkan pelajar
sesi A261 bersama barisan pengurusan, pensyarah, alumni dan kepimpinan pelajar SOE.
 
Program dimulakan dengan perhimpunan pelajar sesi A261, diikuti ketibaan para tetamu kehormat serta nyanyian lagu Negaraku, Biru
Warna dan Kami Guru Malaysia.

Majlis kemudiannya diteruskan dengan bacaan doa sebelum disusuli ucapan Timbalan Dekan (Akademik dan Antarabangsa) serta
Timbalan Dekan (Hal Ehwal Pelajar dan Alumni) SOE. Majlis diteruskan dengan ucapan Dekan SOE iaitu Prof. Madya Dr. Mohamad
Khairi Othman.
 
Dalam ucapan beliau, Dr. Khairi menekankan kepentingan pembentukan pelajar yang bukan sahaja cemerlang dalam bidang akademik,
malah mempunyai sahsiah, kepimpinan dan kemahiran insaniah yang mampu menyumbang kepada pembangunan pendidikan negara.
 
Majlis turut diserikan dengan Forum “Alumni Talk” yang memberi peluang kepada pelajar mendapatkan perkongsian pengalaman dan
pandangan daripada alumni berkaitan kehidupan universiti, pembangunan kerjaya serta persediaan menghadapi dunia pekerjaan. Sesi
ini menjadi platform interaksi yang bermakna antara alumni dan generasi baharu pelajar SOE.
 

Selain itu, pelajar turut diberikan taklimat berkaitan Add Drop dan Transfer Credit bagi membantu mereka memahami urusan akademik
serta proses pengurusan kursus dengan lebih jelas.
 
Sesi pengenalan Barisan Kepimpinan Pelajar SOE turut diadakan sebagai usaha memperkenalkan barisan kepimpinan yang akan



menjadi penghubung antara mahasiswa dengan pihak pengurusan pusat pengajian.
 
Program diteruskan dengan sesi penyerahan cenderamata serta sesi bersama pengerusi program bagi beberapa program Ijazah
Sarjana Muda Pendidikan (ISMP), termasuk ISMP Pengurusan Perniagaan, ISMP Perakaunan, ISMP Teknologi Maklumat, ISMP
Bimbingan dan Kaunseling serta ISMP Pendidikan Moral. Sesi ini memberi ruang kepada pelajar untuk berinteraksi secara lebih dekat
dengan pihak pengurusan program dan mendapatkan maklumat berkaitan bidang pengajian masing-masing.
 

Penganjuran Minggu Suai Kenal ini mencerminkan komitmen SOE dalam memastikan pelajar baharu mendapat pendedahan awal yang
menyeluruh mengenai kehidupan akademik, kemahasiswaan dan peluang pembangunan diri sepanjang berada di UUM.
 
Program berakhir dengan menandakan permulaan perjalanan baharu pelajar Sesi A261 sebagai warga Pusat Pengajian Pendidikan
UUM.

